
				ఈ పుట అచ్చుదిద్దబడ్డది



ఎట్లా జేద్దునేనూ....





ఎట్లాజేద్దు నేనూ సంసారం పాడుగాను

ఎన్నడన్న ఈ బతుకు నిమ్మలంగ లేకపాయె

ఎంత సేతజేసినా ఎనకేమి ఉండదాయే          ॥ఎట్లా॥


ఉల్లిగడ్డ ఎల్లిపాయ కొత్తిమీర కర్రెపాకు

కసిరిచ్చి ఇసిరేసే కండ్లనీల్లు దెప్పిచ్చే

అంగట్ల అడుగేస్తే అన్ని నన్ను జూసి నవ్వె           
॥ఎట్లా॥


గ్యాసునూనె పిరమాయె గ్యాసు దొర్కకుంటాయె

పొయ్యిమీద వండలేక పొగజూరినట్టాయె

అగ్గిపెట్టె బగ్గబగ్గ మంటమండి తగలబెట్టె             
॥ఎట్లా॥


రెండు రూపాయలకే కిలో బియ్యమిస్తరంట

వొండుకొని తినేటోడు ఒక్కడన్న లేడంట

సన్నబియ్యమడుగబోతె ఉన్న ఆస్తి జాలదాయె        
॥ఎట్లా॥


రేట్లేంత పెరుగుతున్నా భేరమాడెటోడు లేడు

ఉద్దెరడిగెటోడు లేడు కొసిరి కొనేటోడు లేడు

అడుగబోతె అవమానం అమ్మెటోడు దిట్టబట్టె        
॥ఎట్లా॥


ఉప్పుగొనేటట్టు లేదు పప్పుదినేటట్టు లేదు

చికెనుముక్క మటనుబొక్క కొరికె దమ్ము లేనేలేదు

రేట్లు మంట మంతున్నా ఆర్పె దిక్కు గానరాదు           
॥ఎట్లా॥

